
Tge po il pazient far per obtegnair generica? 
Cun generica pudess vegnir spargnà ina massa milliuns

DA CLAUDIA CADRUVI PFEIFFER / ANR

■ Mintgin sa: In genericum è bunmar-
tgà e fa il medem effect sco in medica-
ment original. Daco vegnan lura ven-
dids be 3 fin 4 pertschient generica en
Svizra? La finala datti in genericum
per bunamain 20 pertschient dals me-
dicaments renconuschids da la cas-
sa? Il pazient è en la consultaziun tar il
medi. El ha che dola e sa senta miserabel.
Perquai è el led da survegnir ina stgatla
pirlas che garanteschan ad el ch’il mal
tschessa. En in tal mument na vegni en-
dament a nagin da dumandar: «Datti
forsa in genericum pli bunmartgà?» Ma
gist quai duess ins far. Ils custs en il sec-
tur da sanadad muntan mintg’onn. Na
sulet pervi dals medicaments. Ma gist tar
ils medicaments ha il pazient u la pazien-
ta la pussaivladad da metter en dumonda
ils custs. Cunzunt sch’ins obtegn per
l’emprima giada il medicament. 

E tge pon ins far, sch’ins ha gia in re-
cept ed ins na sa betg, sch’i dess tar il
medicament prescrit in genericum adat-
tà? Ston ins lura extra consultar il medi?

Il medi ha il dretg da veto 
«Na, ins na sto betg ir tar il medi», di Pe-
ter Marbet da Santésuisse. Sch’ins haja in
recept possian ins era dumandar l’apote-
cher, sch’i dettia ina substituziun pli favu-
raivla. L’apotecher saja obligà da dar scle-
riment. El possia era vender al pazient il
genericum empè dal medicament origi-
nal prescrit. L’apotecher stoppia dentant
infurmar il medi davart la substituziun. 

Il medi haja il dretg da veto. Sch’el na
saja betg perencletg cun la substituziun,
possia el far valair quai. I dettia medis
che nodian gia sin il recept la scursanida
«sic». Quai muntia ch’il medicament
original, exact sco prescrit, stoppia ve-
gnir dà en l’apoteca.

«Il pazient duai dumandar»
«Igl è impurtant ch’il pazient dumonda
adina, sch’i existia in genericum», di Do-
minique Jordan. El è il president dals
apotechers svizzers. I saja era impurtant

ch’ils pazients, ils medis ed ils apotechers
lavurian ensemen pertutgant generica.

Jordan fa attent che las cumpareglia-
ziuns che vegnian fatgas da preschent na
sajan betg dal tut correctas. Adina puspè
vegnia pretendì che la Germania dovria
pli stedi generica. Las statisticas cugliu-
nian dentant. En Germania quintian ins
era ils medicaments originals, tar ils quals
il patent saja gia currì giu, tar generica.

Perquai na saja la situaziun en Svizra
betg uschè drastica sco quai ch’ins fe-
tschia valair. «Ina quarta da las substitu-
ziuns pussaivlas èn era gia exequidas tar
nus», di Jordan.

Antibiotica e pirlas dal mal 
n’èn nagin problem

«Nus ans essan engaschads da bell’en-
tschatta per generica», di Jordan. La de-
visa dals apotechers saja: Na sfurzar il
pazient da prender in genericum, ma-
bain sclerir si el. Sfurzar na possian ins

numnadamain nagin. Che las apotecas
hajan success cun questa metoda, demus-
sian las cifras. Mintg’onn vegnia vendì
dapli generica ed adina dapli glieud du-
mondia suenter ina substituziun.

Davart la qualitad di Jordan: «Ils ge-
nerics registrads en Svizra èn equivalents
(gleichwertig) als originals.» Sch’ins sub-
stitueschia p. ex. antibiotica na fetschia
quai insumma nagins problems. Mede-
mamain nunproblematic saja la substi-
tuziun da medicaments cunter il mal.
Tar tals medicaments n’existia nagin pri-
vel da cumplicaziuns.

I dat era cas pli cumplitgads
Tar auters medicaments ha Jordan den-
tant era intginas resalvas: «Mintga per-
suna ston ins considerar sco unicum.»
Perquai na saja i p. ex. betg simpel da far
ina substituziun tar in pazient che haja
gì ina transplantaziun d’in gnirunchel.
Sch’in tal pazient less midar dal medica-
ment original sin il genericum, stoppian
ins puspè chattar la dretga dosa. E gliez
na saja betg uschè simpel damai che
mintgin reagheschia auter.En Svizra vegn vendì be 3 enfin 4 pertschient generica malgrà che questa è bler pli favuraivla. KEYSTONE

Revisiun totala suenter 30 onns
La lescha davart la planisaziun dal territori per il chantun vegn revedida

■ (cc) La regenza ha deliberà per la
consultaziun il project per la nova le-
scha davart la planisaziun dal territori
per il chantun Grischun (LPT). Visch-
nancas, regiuns e persunas interessa-
das èn envidadas da prender posiziun
fin la mesadad d’october 2003. La le-
scha vertenta davart la planisaziun dal
territori per il chantun Grischun deriva
en general da l’onn 1973. Suenter 30
onns duai ella ussa vegnir rinfrestgada e
substituida d’ina nova lescha. Latiers sa
tracti surtut d’ina nova concepziun
areguard la lingua e la sistematica sco er
d’ina sgumbraziun da normas surpassa-
das. In basegn da revisiun exista er
areguard las experientschas praticas cun
il dretg vertent ch’ins ha fatg en ils trais
decennis passads e pervi dal dretg suror-
dinà modifitgà.

Proceduras pli simplas e pli sveltas 
A medem temp cun la rinfrestgada
tschenta il project er divers accents.
L’accent principal è la simplificaziun e
l’acceleraziun da las diversas proceduras
da planisaziun e da permissiun. Sco me-
sira stattan latiers a disposiziun tranter
auter l’introducziun da termins da liqui-
daziun, l’unificaziun da las prescrip-
ziuns da procedura, la meglieraziun da
la coordinaziun da procedura e l’armo-
nisaziun dals meds legals. Ulteriurs ac-
cents dal project èn l’engrondiment da

la libertad d’agir da las vischnancas en
dumondas da la planisaziun locala, l’in-
troducziun dal princip «abitar resta abi-
tar» tar edifizis ordaifer la zona da con-
strucziun, la creaziun d’in urden da
cumpetenzas pli cler per chastiar activi-
tads da construcziun illegalas, la realisa-
ziun da las novas normas federalas per
construir tenor ils basegns da las persu-
nas impedidas sco er refurmas per pro-
mover ina buna qualitad d’abitadi e
d’architectura.

Nagina nov’invenziun
da la planisaziun dal territori

Il project n’ha ni en mira ina nov’inven-
ziun da la planisaziun dal territori ni
chaschuna ella per se ina nova unda da
revisiuns da la planisaziun locala. Anzi,
las meglieraziuns prevesidas sa basan sin
ils stgalims da la planisaziun dal territo-
ri cumprovads ed enconuschents (plani-
saziun directiva – planisaziun d’utilisa-
ziun – procedura per la permissiun da
construcziun). Gist uschè pauc vegn

scurlattà vi da l’autonomia grischuna da
las vischnancas tar ils fatgs da construc-
ziun e da planisaziun ch’è tradiziunal-
main auta. Cun quai ch’il project porta
cleras unificaziuns en il sectur formal, sa
pon concentrar las vischnancas en il fu-
tur perfin anc dapli sin quai ch’è essen-
zial per l’autonomia da las vischnancas
or dal puntg da vista politic e real. 

Ulteriuras infurmaziuns davart la revisiun
totala da la LPT sut: www.krgrev.gr.ch

La nova lescha da-
vart la planisaziun
dal territori procu-
ra per proceduras
pli simplas e pli
sveltas da planisa-
ziun e permissiun.

LQ

«Per fortuna sun jau pauc tar il medi»,
di Christoffel Brändli, president da
Santésuisse. Perquai na saja el era betg
pertutgà directamain da la dumonda
dals generics. Ma sco president da
l’uniun da las cassas da malsauns èsi
per el tuttina ina dumonda vitala. Las
cassas lessan augmentar la procentuala
da vendita da genericas sin radund 10
pertschient. «Uschia pudess ins spar-
gnar plirs tschient-milliuns francs», di
Brändli.

Ils pazients sajan pauc engaschads
en questa dumonda. In pazient sentia
memia pauc la differenza da custs.
Sch’il pazient avess in interess finan-
zial, sa dustass el pli fitg per in medi-
cament favuraivel.

Era per ils apotechers duai quai da-
ventar pli interessant da vender gene-

rica. Quai è ina da las raschuns per la
quala Santésuisse ha visà l’entschatta
da quest’emna nunspetgadamain il
contract cun ils apotechers (pressa dad
ier). Tenor Brändli existiva en il con-
tract da fin qua ina provisiun speziala
per apotechers che vendan generica.
Quest impuls finanzial na bastia den-
tant anc betg.

En Svizra possian ins cuntanscher
insatge sulet cun squitsch finanzial,
manegia Brändli. El fa in exempel: I
na gidia nagut d’appellar dad ir pli
pauc cun auto. Ma sch’ins dauza il
pretsch da benzin per 10 raps/liter per
quels che van bler cun auto, lura fai ef-
fect. «Motivs finanzials portan adina
dapli che appels.»

Brändli: «Ils Svizzers pon ins educar be cun finanzas»

Ins quinta cul WEF
2004 en il Grischun 

(anr/gc) Sco quai che cuss. guv. Klaus
Huber ha respundì sin dumonda als
representants dals meds da massa
quintan ins senz’auter ch’il Forum
economic mundial (WEF) haja lieu
2004 en il Grischun – sco planisà. Era
la segirezza saja dada. Na unids èn ins
pertutgant la clav da reparter ils custs
persuenter. Anc adina vegnia con-
trahà cun las autoritads federalas. Ins
spetgia en curt ina resposta. Concre-
tamain n’è dapreschent nagut enco-
nuschent.

Messadi per il
referendum chantunal

Il chantun Grischun vul inoltrar il re-
ferendum cunter tschertas mesiras da
spargnar da la confederaziun. Dapre-
schent è la regenza vidlonder da pre-
parar il messadi per il cussegl grond.
Quel duai decider l’avust en chaussa.
Fin uss è enconuschent ch’ils chan-
tuns da Berna, Soloturn e Son Gagl
sustegnan il referendum. Anc auters
èn persuenter. En tut dovri almain otg
chantuns. La regenza è cunter ina cu-
mulaziun da tschertas mesiras. Fer-
tant ch’ella sustegna questas pertu-
tgant las taxas sin bul e las deducziuns
tar famiglias è ella cunter la taxaziun
dal spazi d’abitar sco previs. Be questa
mesira chaschunass al chantun ina
sperdita da 40 milliuns.

■ REGENZA

